
Заедничка изјава на шефовите на мисиите на ЕУ, НАТО, ОБСЕ и САД во 
Скопје по повод десетгодишнината од Охридскиот рамковен договор 

 
 
Скопје, 12 август 2011 – Шефовите на мисиите на Европската Унија, НАТО, ОБСЕ и 
САД го издадоа денеска следново соопштение по повод десетгодишнината од 
потпишувањето на Охридскиот рамковен договор на 13 август 2001 година.  
 
„На почетокот на 2001, земјата се најде на работ на граѓанска војна. Најмногу 
благодарение на Охридскиот рамковен договор, војната беше избегната, и денеска 
земјата може да одбележи забележителен напредок во правец на создавање на 
стабилно, мултиетничко, мултикултурно и мултирелигиозно општество. 
Потпишувањето на овој историски документ немаше да биде возможно без храброста 
и визијата на домашните политички лидери кои, во потрага по мирот, ги ставија на 
страна разликите и поделбите за време на конфликтот. Исто така, оддаваме признание 
на олеснувачкиот процес спроведен од вештите американски и европски дипломати.  
 
По повод десетгодишниот јубилеј, ги поздравуваме оние лидери и граѓани кои работеа 
за создавање на отворено, разновидно и динамично општество. Партнерите од 
меѓународната заедница ќе продолжат да го помагаат спроведувањето на Договорот, 
признавајќи ја неговата важна улога во промоција на долготраен мир и просперитет, 
како и во патот на оваа земја кон Евроатланската заедница.  
 
Ги повикуваме лидерите на земјава да одадат признание на духот на овој договор, и да 
се навратат на заложбите на потписниците за толеранција и транспарентност, како и 
да ја обноват обврската за создавање заедничка и безбедна држава за сите граѓани – 
без разлика на нивната етничка, полова, религиска и политичка припадност.  
 
Ние ја потврдуваме нашата поддршка за аспирациите за членство во Европската унија 
и НАТО, така што сите граѓани ќе можат да уживаат во предностите на една стабилна 
и просперитетна демократија, зајакната со интеграцијата во овие организации.“ 
 

  
 
 


